Samantekt erindis Ásdísar Hlakkar Theódórsdóttur frá HR.  Hver ræður för? 

Ásdís Hlökk rakti sögu skipulags við landnýtingu og ráðstöfun lands á Íslandi. Hún sagði litla hefð fyrir stefnumótandi  áætlanagerð hér á landi og formleg stjórntæki í skipulagsmálum væru mörg hver ný af nálinni. Allt fram til ársins 1997 var formlegt forræði á allri skipulagsgerð í landinu á höndum skipulagsstjórnar ríkisins  á grundvelli skipulagslaga frá 1964. Skipulagsskylda náði fyrst og fremst til þröngs skipulags þéttbýlisstaða og engar formlegar leyfisveitingar þurfti fyrir vegagerð. Vegagerðin hafði ásamt skipulagsstjórn ríkisins nánast opna heimild til að leggja vegi þar sem henni sýndist og þurfti ekki framkvæmdaleyfi til vegagerðar fyrr en með lögum 1997. Aðkoma sveitarfélaga fram að þeim tíma var fyrst og fremst réttur til umsagnar um ákveðnar tillögur.

Árið 1994 verður grundvallarbreyting þegar samþykkt voru lög um mat á umhverfisáhrifum. Lögin tryggðu ákveðna formlega umgjörð um gögn og málsmeðferð áður en hægt var að ráðast í framkvæmdir og höfðu þannig umtalsverð áhrif ekki síst í þá veru að auka áhrif sveitarfélaga á einstakar framkvæmdir. 

Með skipulags- og byggingarlögum nr. 73/1997 sem enn eru í gildi er ákvörðunarvaldinu kollvarpað og með þeim lögum er forræði skipulagsmála formlega nær alfarið fært frá ríkinu yfir til sveitarfélaga þar með talið vegagerð. Frá þeim tíma þarf Vegagerðin formlegt leyfi sveitarfélaga – framkvæmdaleyfi - til að geta farið í einstakar framkvæmdir í vegagerð innan sveitarfélagsins. Aðal- og svæðisskipulag sem sveitarfélögunum er skylt að gera innan sinna sveitarfélagsmarka er þó háð staðfestingu umhverfisráðherra.  Reynslan hefur sýnt að staðfesting ráðherra er túlkuð mjög þröngt og einungis litið svo á að hann geti hafnað skipulagi á grundvelli form- eða efnisgalla. Þannig er í raun skipulagsvaldið alfarið á höndum hvers sveitarfélags fyrir sig og ríkisvaldið hefur lítið sem ekkert formlegt hlutverk. 

Árið 2006 voru samþykkt lög um umhverfismat áætlana en á grundvelli þeirra laga vill Ásdís Hlökk meina að hægt sé að hafa umtalsverð áhrif á stefnumótun um samgönguáætlun og svæðis- og aðalskipulag sveitarfélaga. Það sé beinlínis lögbundið hlutverk stjórnvalda að eiga samráð og upplýsa um hvernig ákvarðanir eru teknar og á hvaða forsendum og hvaða afleiðingar vænta megi að þær muni hafa. 

Lagt var fyrir Alþingi frumvarp til breytinga skipulagslögum 2007-2008 þar sem í fyrsta skipti var gerð tilraun til að koma á landskipulagi. Það frumvarp náði ekki fram að ganga og hefur ekki verið lagt fram aftur. 

Niðurstaða erindis Ádísar Hlakkar var í þá veru að það skorti tæki fyrir samþætta stefnumótandi sýn um landnýtingu og ráðstöfun lands hér á landi. Stefnu og ákvarðanir um landnotkun og samgöngur væri brýnt að móta samþætt.  Engin formleg tæki væru til staðar hjá ríkisvaldinu að taka ákvarðanir um stór infrastrúktúr verkefni.  

Ásdís Hlökk endaði erindi sitt á því að taka dæmi um hvar ákvörðunarvaldið liggur um mögulega breikkun Suðurlandsvegar frá Reykjavík til Selfoss. Þar fer vegurinn um 7 sveitarfélög => 7 aðalskipulög, engin strategísk skipulagsstefna eða skipulagsákvörðun liggur til grundvallar. Hvert og eitt þessara 7 sveitarfélaga getur haft aðrar hugmyndir um lagningu, legu og útfærslu Suðurlandsvegar en Vegagerðin!

